
Ganeshvara Stotram

గణేశ్వరస్తోత్రమ్  అథవా గాణేశతేజోవర్ధనస్తోత్రమ్ 

ముద్గలపురాణోక్త
శ్రీగణేశాయ  నమః ॥
భ్రూశుణ్డ్యువాచ   -

నమో నమస్తే గణనాథ ఢుణ్ఢే సదా సుశాన్తిప్రద  శాన్తిమూర్తే ।
అపారయోగేన చయోగినస్త్వాం భజన్తి భావేన నమో నమస్తే ॥ ౧॥
ప్రజాపతీనాం  త్వమథో విధాతా సుపాలకానాం గణనాథ విష్ణుః  ।
హరోఽసి సంహారకరేషు దేవ కలాంశమాత్రేణ  నమో నమస్తే ॥౨॥
క్రియాత్మకానాం  జగదమ్బికా త్వం ప్రకాశకానాం  రవిరేవ ఢుణ్ఢే ।
యత్నప్రదానాం  చ గుణేశ నామా కలాంశమాత్రేణ  నమో నమస్తే ॥ ౩॥
శరీరభాజాం త్వమథాసి బిన్దుః  శరీరిణాం సోఽహమథో విభాసి ।
సుబోధరూపః స్వత ఉత్థకానాం  కలాంశమాత్రేణ  నమో నమస్తే ॥ ౪॥
విదేహకానామసి సాఙ్ఖ్యరూపః  సమాధిదానాం చ నిజాత్మకస్త్వమ్ ।
నివృత్తియోగే త్వమయోగధారీ కలాంశమాత్రేణ  నమో నమస్తే ॥ ౫॥
గణాస్త ఏతే గణనాథనామ్నా త్వమేవ వేదాదిషుయోగకీర్తే ।
సదా సుశాన్తిప్రద  సంస్థితోఽసి  భక్తేశ భక్తిప్రియ   తే నమో వై ॥౬॥
గకారసిద్ధిస్త్వపి   మోహదాత్రీ ణకారబుద్ధిస్త్వథ   మోహధాత్రీ ।
తయోర్విలాసీ పతిరేవ నామ్నా గణేశ్వరస్త్వం చ నమో నమస్తే ॥ ౭॥
గకారరూపేణ భవాన్ స గౌణో ణకారరూపేణ చ నిర్గుణోఽసి  ।
తయోరభేదే గణనాథనామాయోగేశ భక్తేశ నమో నమస్తే ॥౮॥
కిం వదామి గణాధీశ మహిమానం మహాద్భుతమ్ ।
యత్ర వేదాదయో భ్రాన్తా  ఇవ జాతాః ప్రవర్ణనే   ॥౯॥
పతితానామహం శ్రేష్ఠః   పతితోత్తమ ఏవ చ ।
తవ నామప్రభావేణ  జాతోఽహం బ్రాహ్మణోత్తమః  ॥ ౧౦॥

గణేశ్వరస్తోత్రమ్  అథవా గాణేశతేజోవర్ధనస్తోత్రమ్ 

కిఞ్చిత్సంస్కారయోగేన విశ్రామిత్రాదయః   ప్రభో  ।
జాతా వై బ్రాహ్మణత్వస్య  బ్రాహ్మణానిర్మలాః  పురా ॥ ౧౧॥
అహం సంస్కారహీనశ్చ జాత్యా కైవర్తకోద్భవః   ।
తత్రాఽపి  పాపసక్తాత్మా త్వయా చ బ్రాహ్మణః  కృతః ॥ ౧౨॥
ఏవముక్త్వా నతం విప్రం  ప్రాఞ్జలిం   పురతః స్థితమ్  ।
భక్తిభావేన సన్తుష్టస్తమువాచ   గజాననః ॥ ౧౩॥
గణేశ ఉవాచ -

వరాన్వరయ దాస్యామియాంస్త్వం విప్ర ప్రవాఞ్ఛసి  ।
త్వత్సమో నైవ  తేజస్వీ భక్తో మే ప్రభవిష్యతి  ॥ ౧౪॥
తస్య తద్వచనం శ్రుత్వా  సాశ్రునేత్రో  మహామునిః ।
భ్రూశుణ్డీ  గద్గదోక్త్యా  చ తం జగాద గజాననమ్ ॥ ౧౫॥
యది ప్రసన్నభావేన  వరదోఽసి గజానన ।
త్వదీయాం భక్తిముగ్రాం  మే దేహి సమ్పూర్ణభావతః  ॥ ౧౬॥
తథేతి తమువాచాథ గణేశో భక్తవత్సలః ।
క్షేత్రం  త్వదీయమత్రైవ  భవిష్యతి మదాజ్ఞయా  ॥ ౧౭॥
అమలాశ్రమకం  నామ్నా జనానాం సేవినాం సదా ।
అజ్ఞానజ  మలం హత్వా జ్ఞానం  దాస్యతి నిర్మలమ్ ॥ ౧౮॥
ఏవముక్త్వాంఽతర్దధే  చ గణేశో దేవనాయకః ।
భ్రూశుణ్డీ  భక్తిభావేన  భేజే వై తం నిరన్తరమ్ ॥ ౧౯॥
నాన్యత్ స మనసా క్వాపి క్షేత్రం  దేవాదికం మునిః ।
తీర్థం  జజ్ఞౌ స యోగీన్ద్రో  గణేశానాన్న సంశయః ॥౨౦॥
తతస్తత్ర మహాక్షేత్రే బ్రాహ్మణాద్యా  యయుర్ముదా ।
తత్రైవ  గణనాథం తే భేజిరే భక్తిభావతః ॥౨౧॥
శిష్యాస్తస్య మహాభాగా జాతా బ్రహ్మర్షయోఽమలాః   ।
క్షేత్రసంన్యాసభావేన  తేఽసేవన్త మహామునిమ్ ॥౨౨॥
భ్రూశుణ్డినస్తత్ర    తీర్థం  గణేశస్య చ సున్దరమ్  ।
భుక్తిముక్తిప్రదం  ప్రోక్తం   స్నానమాత్రేణ  జన్తవే ॥౨౩॥

తస్యైవం  దర్శనార్థం  చ మునయః కశ్యపాదయః ।
శుకాదియోగినః సర్వే గత్వా తేఽపూజయన్ ముదా ॥౨౪॥
కృతార్థం  మన్యమానాశ్చ స్వస్థలం  తే యయుః పునః ।
ప్రశంసన్తో  మునిం సర్వే సాక్షాచ్ఛుణ్డాధరం  ప్రభుమ్  ॥౨౫॥
ఇన్ద్రాదయస్తమేవం  చ దర్శనార్థం  సమాగతాః ।
కృతకృత్యాః స్వభావేన స్వాలయం తే యయుః పునః ॥౨౬॥
బ్రహ్మవిష్ణుమహేశాద్యా   ఈశ్వరాస్తే మహామునేః ।
నిత్యదర్శనసంసక్తా బభూవుర్హృష్టమానసాః   ॥౨౭॥
ఏవం ప్రభావయుక్తః  స భ్రూశుణ్డీ  కథితో మయా ।
చాణ్డాలో  బ్రాహ్మణో  జాతో గణేశస్మరణేన వై ॥౨౮॥
॥ ఇతి శ్రీమన్మౌద్గలే   మహాపురాణే ద్వితీయే ఖణ్డే ఏకదన్తచరితే
భ్రూశుణ్డిబ్రాహ్మణత్వవర్ణనం     నామ షష్టితమోఽధ్యాయే
గాణేశ్వరస్తోత్రం  సమ్పూర్ణమ్  ।

